
 

UNTUK SIARAN SEGERA 

  

CUCKOO MALAYSIA TERBIT PROSPEKTUS TAMBAHAN,  
CATAT HASIL TERTINGGI BAGI TAHUN 2024 

MENJELANG PENYENARAIAN IPO  
 

TIDAK BOLEH DILEPASKAN, DITERBITKAN ATAU DIEDARKAN, SAMA ADA SECARA KESELURUHAN ATAU 
SEBAHAGIANNYA, DI DALAM ATAU KE AMERIKA SYARIKAT. 
 
Bahan ini tidak boleh diterbitkan atau diedarkan, secara langsung atau tidak langsung, di dalam atau ke Amerika Syarikat 
(termasuk wilayah dan jajahannya, mana-mana negeri di Amerika Syarikat, dan Daerah Columbia). Bahan ini bukan suatu 
tawaran sekuriti untuk dijual di Amerika Syarikat. Sekuriti yang dirujuk di sini belum dan tidak akan didaftarkan di bawah 
Akta Sekuriti A.S. 1933, sebagaimana yang telah dipinda ("Akta Sekuriti A.S."), dan tidak boleh ditawarkan atau dijual di 
Amerika Syarikat atau kepada, atau bagi pihak atau manfaat, mana-mana individu A.S. (sebagaimana yang ditakrifkan 
dalam Peraturan S di bawah Akta Sekuriti A.S.), kecuali menurut pendaftaran atau pengecualian yang berkenaan daripada 
pendaftaran di bawah Akta Sekuriti A.S. Tiada tawaran awam sekuriti sedang dibuat di Amerika Syarikat. 
 
TIDAK BOLEH DILEPASKAN, DITERBITKAN ATAU DIEDARKAN, SAMA ADA SECARA KESELURUHAN ATAU 
SEBAHAGIANNYA, DI DALAM ATAU KE REPUBLIK KOREA. 

 
Bahan ini tidak boleh diterbitkan atau diedarkan, secara langsung atau tidak langsung, di dalam atau ke Republik Korea. 
Bahan ini bukan merupakan tawaran sekuriti untuk dijual di Republik Korea. Sekuriti yang dirujuk di sini tidak boleh 
ditawarkan atau dijual di Republik Korea atau kepada, atau bagi pihak atau manfaat pemastautin Korea (sebagaimana 
istilah tersebut ditakrifkan dalam Akta Transaksi Pertukaran Asing Republik Korea). Tiada tawaran awam sekuriti yang 
sedang dibuat di Republik Korea. 

 

● Prospektus tambahan menggariskan pengemaskinian prospektus utama yang dikeluarkan pada 26 

Mac 2025 (“Prospektus Utama”), termasuk hasil tertinggi untuk FYE 2024 dan butiran proses penarikan 

balik. Prospektus tambahan ini diterbitkan susulan pengumuman terdahulu CUCKOO Malaysia 

bertarikh 9 April 2025  mengenai penjadualan semula IPO demi kepentingan Syarikat dan para 

pelabur, dalam usaha memastikan kejayaan dan kemampanan kemasukannya ke dalam pasaran awam. 

 

● CUCKOO Malaysia mengumumkan hasil tertinggi sebanyak RM1.24 bilion bagi FYE2024, menandakan 

peningkatan 11.0% berbanding tahun sebelumnya, dan mengekalkan rekod pendapatan melebihi 

RM1 bilion, di samping peningkatan keuntungan sebelum cukai (PBT) sebanyak 23.2%, serta 

peningkatan keuntungan selepas cukai dan kepentingan minoriti (PATAMI) sebanyak 47.7%. 

 

● Tarikh tutup permohonan penarikan balik ialah pada pukul 5:00 petang, 22 Mei 2025, sementara 

permohonan IPO untuk tawaran runcit masih dibuka sehingga pukul 5:00 petang, 5 Jun 2025. 

Pembayaran balik akan diproses sama ada pada hari yang sama atau dalam tempoh 8 Hari Pasaran dari 

tarikh penerimaan borang penarikan balik yang lengkap dan sah oleh Rumah Terbitan, bergantung 

kepada kaedah permohonan. 

 

KUALA LUMPUR, 8 Mei 2025 – CUCKOO International (MAL) Berhad (“CUCKOO Malaysia” atau “Syarikat”), 

Pencipta Kediaman Sihat (Healthy Home Creator), hari ini mengumumkan penerbitan prospektus 

tambahannya yang menggariskan beberapa pindaan kepada Prospektus Utama. Penerbitan ini adalah 

susulan pengumuman terdahulu Syarikat mengenai penjadualan semula Penawaran Awam Permulaan 

(“IPO”). Keputusan tersebut diambil dengan penuh teliti hasil penilaian menyeluruh oleh pengurusan 

CUCKOO Malaysia, dalam usaha memastikan kejayaan dan kemampanan kemasukannya ke dalam pasaran 

awam. 

 

Dalam prospektus tambahannya, CUCKOO Malaysia melaporkan pencapaian hasil tertinggi sebanyak 

RM1.24 bilion untuk tahun kewangan berakhir 31 Disember 2024 (FYE2024), menandakan satu lagi tahun 



 

berturut-turut syarikat mengekalkan rekod pendapatan melebihi RM1 bilion, menjelang penyenaraian di 

Pasaran Utama Bursa Malaysia yang dijadualkan pada 24 Jun 2025. Peningkatan hasil sebanyak 11.0% ini 

didorong oleh prestasi kukuh produk CUCKOO Co-Created, yang melonjak 62.6% kepada RM250.3 juta, 

serta pertumbuhan 3.0% dalam produk jenama CUCKOO kepada RM983.2 juta. Syarikat turut mencatatkan 

peningkatan keuntungan sebelum cukai (PBT) sebanyak 23.2% tahun ke tahun, disokong oleh keuntungan 

kasar yang lebih tinggi dan kos pembiayaan yang lebih rendah berikutan pengurangan kerugian tukaran 

asing bersih ke atas amaun tunggakan mata wang asing, walaupun sebahagiannya ditimbal balas oleh 

perbelanjaan berkaitan IPO sebanyak RM5.7 juta. 

 

Pengarah Eksekutif Bukan Bebas / Ketua Pegawai Eksekutif CUCKOO International (MAL) Berhad, En. 

Hoe Kian Choon (KC Hoe), menyatakan keyakinannya terhadap hala tuju Syarikat, khususnya selepas 

mencatatkan PATAMI terkumpul sebanyak RM128.9 juta bagi tahun kewangan berakhir 31 Disember 2024 

(FYE2024), iaitu peningkatan sebanyak 47.7% berbanding RM87.3 juta yang direkodkan pada tahun 

kewangan berakhir 2023. Beliau menjangkakan prospek jangka panjang yang positif dan 

memberangsangkan, dipacu oleh permintaan pengguna CUCKOO Malaysia yang kukuh, model perniagaan 

sewaan yang berdaya tahan, pelaburan berterusan dalam teknologi dan infrastruktur, serta kesiapsiagaan 

pasukan pengurusan kanan berpengalaman untuk mendepani landskap pasaran semasa secara strategik. 

 

“Kami dengan sukacitanya mengumumkan prestasi kewangan yang kukuh, mencerminkan komitmen 

berterusan kami dalam usaha mengembangkan kehadiran pasaran Syarikat dengan memanfaatkan model 

perniagaan yang efektif, rangkaian pengedaran berbilang saluran (omni-channel), dan ekosistem 

kesejahteraan CUCKOO Malaysia yang sentiasa berkembang. Kami komited untuk mengekalkan momentum 

ini merangkumi semua segmen perniagaan melalui penambahan unit simpanan stok (SKU) produk dan 

penawaran servis penjagaan kediaman, serta mengukuhkan saluran pengedaran kami di seluruh Malaysia 

dan Singapura. Kami yakin usaha ini akan terus menyokong pertumbuhan syarikat dan membolehkan kami 

memberikan perkhidmatan kepada pangkalan pelanggan yang lebih luas, membina kesetiaan jenama serta 

meningkatkan jualan silang (cross-sell) produk atau servis kami,” jelas Encik Hoe Kian Choon (KC Hoe). 

 

Selain itu, prospektus tambahan ini turut menyediakan maklumat mengenai tarikh tutup penarikan balik, iaitu 

pada pukul 5:00 petang, 22 Mei 2025, dan butiran lengkap proses penarikan balik langganan pelabur 

(“Penarikan Balik”), termasuk tempoh serta kaedah pelaksanaannya. Penarikan Balik ini dibuka kepada 

pelabur yang telah mengemukakan permohonan sebelum pengumuman penjadualan semula IPO 

(“Pelabur”) dan kini ingin menarik balik permohonan IPO mereka. 

 

Pelabur boleh menarik balik permohonan mereka melalui Malaysian Issuing House (“Rumah Terbitan”), 

cawangan bank, atau platform dalam talian di mana mereka memohon sebelum ini. Pembayaran balik akan 

diproses sama ada pada hari yang sama atau dalam tempoh 8 hari pasaran dari tarikh penerimaan Borang 

Permohonan Penarikan Balik yang lengkap dan sah oleh Rumah Terbitan, bergantung kepada kaedah 

permohonan yang digunakan. Pemohon yang memilih untuk menarik balik perlu melengkapkan dan 

mengemukakan Borang Permohonan Penarikan Balik yang boleh didapati daripada Rumah Terbitan atau 

yang dilampirkan bersama dengan prospektus tambahan, dan menghantarnya melalui salah satu kaedah ini: 



 

menerusi laman sesawang Rumah Terbitan (www.mih.com.my), e-mel (BRMY-

MIHIPO@boardroomlimited.com), atau pos kepada Malaysian Issuing House Sdn. Bhd., atau melalui 

penghantaran tangan dan dimasukkan ke dalam kotak penerimaan yang disediakan di lobi Menara 

Symphony.   

 

Pelabur yang memilih untuk menarik balik permohonan mereka dibenarkan untuk memohon semula dalam 

tempoh langganan, tertakluk kepada terma dan syarat yang dinyatakan dalam prospektus tambahan. 

Permohonan IPO masih dibuka dan akan ditutup pada 5 Jun 2025, dengan penyenaraian rasmi di Pasaran 

Utama Bursa Malaysia dijadualkan pada 24 Jun 2025. 

 

Prospektus tambahan boleh didapati di laman sesawang Bursa Malaysia  https://www.bursamalaysia.com/ 

dan laman sesawang CUCKOO Malaysia www.CUCKOO.com.my/Investor-Relations. 

 

Jadual Waktu Indikatif IPO Yang Telah Disemak 

● Permohonan untuk Tawaran Runcit & Institusi: Masih dibuka 

● Pengeluaran Prospektus Tambahan & Pembukaan Permohonan Penarikan Balik: 10:00am, Khamis, 8 

Mei 2025 

● Penutupan Permohonan Penarikan Balik: 5:00pm, Khamis, 22 Mei 2025 

● Penutupan Tawaran Runcit: 5:00pm, Khamis, 5 Jun 2025 

● Penutupan Tawaran Institusi: Khamis, 5 Jun 2025 

● Tarikh Penetapan Harga: Selasa, 10 Jun 2025 

● Pengundian pemohonan untuk Saham Terbitan di bawah Tawaran Runcit: Jumaat, 13 Jun 2025 

● Pengumpukan / pemindahan Saham IPO kepada pemohon yang berjaya: Jumaat, 20 Jun 2025 

● Penyenaraian: Selasa, 24 Jun 2025 

### 

 

Mengenai CUCKOO International (MAL) Berhad (“CUCKOO Malaysia”) 

CUCKOO Malaysia ialah Pencipta Kediaman Sihat yang komited dalam usaha memupuk gaya hidup lebih sihat untuk pelanggannya 

menerusi peralatan rumah dan barangan isi rumah, produk penjagaan kulit dan makanan bernutrisi, serta perkhidmatan penjagaan 

kediamannya.  Syarikat itu pada asasnya terlibat dalam akitiviti perdagangan dan penyewaan peralatan rumah, tilam dan perabot, 

penjualan produk penjagaan kecantikan, penyediaan perkhidmatan penjagaan kediaman, dan aktiviti pemegangan pelaburan. Ia adalah 

pengedar tunggal dan eksklusif produk jenama CUCKOO di Malaysia, Singapura, dan Brunei. CUCKOO Malaysia menawarkan pelbagai 

rangkaian penyelesaian yang merangkumi empat segmen perniagaan: jenama CUCKOO, CUCKOO Co-Created, WonderLab dan 

WonderDewi, serta WonderKlean, yang meliputi peralatan rumah, barangan isi rumah, produk penjagaan kulit dan makanan bernutrisi, 

serta servis penjagaan kediaman. Syarikat itu komited untuk memberikan impak sosial yang positif kepada komuniti di mana ia 

beroperasi, bagi meningkatkan tarah hidup komuniti yang memerlukan, selaras dengan matlamatnya untuk menjadi “Pencipta Kediaman 

Sihat”. 

